Na 6. Desant Festivalu u Jajcu večeras koncert Željka Joksimovića

Donacija za Vodopad ljubavi, VIP karte za najbolje maturante

U sklopu 6. Desant Festivala koji se održava u Jajcu večeras će na platou ispod Plivskog vodopada nastupiti Željko Joksimović,  jedna od najvećih pop zvijezda ovih prostora.

Ulaznice po cijeni od 30 KM mogu se do 20 sati i otvaranja ulaza kupiti na platformi www.entrio.ba i u Turističkom info centru Jajce, dok će na ulazu koštati 40 KM.

Očekuje se da će Željko Joksimović sa bendom sastavljenim od čak 14 vrhunskih muzičara na scenu ispod čarobnog Plivskog vodopada izaći oko 21.30 sati.

Prema statistikama platforme Entrio, na koncert dolaze posjetitelji iz 12 zemalja i čak 67 gradova. Hoteli u Jajcu popunjeni su i nesumnjivo je kako će i ovogodišnji Desant ostvariti svoju osnovnu ulogu – da privuče turiste u Jajce i promovira Jajce kao atraktivnu turističku destinaciju, koja nudi brojne kvalitetne sadržaje za sve generacije. 

Desant želi biti događaj koji doprinosi zajednici u kojoj djeluje i afirmiše izvrsnost. Sa tom namjerom organizirana je i aukcija VIP karata, koje se inače ne nalaze u slobodnoj prodaji i namijenjene su isključivo prijateljima i partnerima Festivala.

- Hotel Plivsko jezero otkupio je dio VIP ulaznica i taj novac će biti uplaćen Udruzi za pomoć osobama sa poteškoćama u razvoju Vodopad ljubavi iz Jajca, koja pruža podršku za preko 52 djeteta sa poteškoćama u razvoju, a same ulaznice podijeljene su najboljim maturantima jajačkih srednjih škola – kaže Anto Brtan, direktor JU Agencije za kulturno-povijesnu i prirodnu baštinu i razvoj turističkih potencijala grada Jajca, koja je jedan od organizatora Desant Festivala.

Tim povodom Anto Brtan i predstavnica hotela Plivsko jezero Almedina Kilim Kahrić uručili su ček od 2.000 KM Dragani Samardžić, predsjednici Udruge za pomoć osobama sa poteškoćama u razvoju Vodopad ljubavi.
 
U isto vrijeme po dvije VIP ulaznice poklonjene su najboljim maturantima Gimnazije Nikola Šop iz Jajca i Srednje strukovne škole Jajce Mihaeli Bogić, Anđeli Radić i Tariku Spahiću, uz poruku da se kvalitetan i predan rad i izvrsnost zaista uvijek isplate.    

Desant Festival dešava se uz podršku Općine Jajce i općinskog načelnika Edina Hozana, Vlade Srednje-Bosanskog kantona, Ministarstava okoliša i turizma FBiH, te brojnih sponzora i partnera. 

Više informacija o Desant Festivalu može se pronaći na web stranici www.desant.ba
